Årsmelding for Tysnes sogelag for 2011.

Også dette året har vore eit godt arbeidsår for sogelaget. Me har ein stabil medlemsmasse på om lag 230 lagslemer. Ein god del av desse bur utanfor Tysnes, men er utflytta eller har tilknyting til kommunen på ulike måtar. 

Aktivitet i styret.

I meldingsåret har me hatt 7 styremøte og av saker som laget har arbeidd med kan kort nemnast:

Sogeskriftet og kalenderen dette året hadde som tema dei gamle grendeskulane. Sogeskriftet hadde 23 innlegg der hovudparten var frå dei einskilde skulane, nokre av desse var frå tidlegare publisert materiale. Opplaget dette året var 450 eks. for sogeskriftet og 300 for kalenderen. Det meterialet som er med i sogeskriftet gjev ein tolleg utfyllande bakgrunn for dei gamle grendeskulane, men me vil i åra framover utfylla dette materialet meir gjennom innsamling av minnestoff.

Innsamling av biletstoff har halde fram, dette året mest knytt til skulematerialet. Dette er eit prioritert arbeid. Vårt største problem framover er at mange av dei personane me finn på eldre bilete no ikkje let seg seg identifisera. Olav Skjellevik har lagt ned eit stort arbeid med digitalisering av bilete. Det er framleis uavklåra kven som set med rettane til det gamle biletmaterialet som vart laga til arbeidet med Gards- og Ættesogene. Dette må me avklåra snarast.
I meldingsåret arrangerte Tysnes sogelag tur til Seløyo/Ånuglo. Gunnar Onarheim m/MK Senet stod for transporten og det var om lag 20 deltakarar på turen, som dermed gjekk økonomisk i balanse. Turen vart særs vellukka sjølv om været ikkje var heilt topp.
Sogesoddet vart halde på grendahuset i Kongsvik.  Ernst Berge Drange heldt kåseri om arbeidet sitt med Gards- og Ættesogene for Tysnes. Eit framifrå kåseri der me fekk innsikt i innsamlinga av materialet, og om korleis om lag 450 hustandar vart vitja og slik fekk høve til å gje direkte innspel til den lokale familiesoga. Hanne Malkenes hadde matsjodnet og fekk mykje ros for kjøtsupa og kaker.
Arrangementet til Kystsogevekene var denne hausten om ballastrøysar/skottehandelen. Me hadde vona å få med oss både marin-arkeolog og geolog til dette møtet, men begge var opptekne med kulturarrangement på andre stader den dagen. Dermed laga me eit program utan feltdel, mest om skottehandelen og om kjende lokalitetar for ballaststein. Programmet var ved M. Heldal og O. Skjellevik. Om lag 25 deltakarar.

Utstilling/Sal hadde me på Triangelen laurdag før påske og under Tysnesfest med nytt banner til partyteltet vårt. Ikkje noko stort sal, men det å vera synlege og å få folk i tale, er grunn god nok for å delta.
Pressedekningen dette året har vore bra. K. Malkenes skreiv i bladet Tysnes om arrangementet knytt til Kystsogevekene og om 25-årsmarkeringa for Hordaland sogelag på Voss. Dessutan hadde bladet Tysnes god omtale av Sogesoddet på Kongsvik. Målet er framleis at Tysnes sogelag skal stå på prent minst ein gong annakvar veke.
Nettsidene våre har vore oppegåande dette året takka væra innsatsen til nettredaktør Kaare Malkenes. Det er å vona at nettstaden vert meir nytta framover og at det vert den sentrale kommunikasjonen mellom lagslemene og styret. 

 http://www.tysnes-sogelag.no/

